BRING in BEREKENING vir die nuwe BEGROTING
K 34017: Huis-bedryfskoste skiet op; Burger, 29.1.10

Elma Kloppers: ’n Massale skuif in die bekostigbaarheid van huisvesting gaan die huismark binne die volgende dekade handomkeer verander. “In die volgende tien jaar gaan die huiseienaar aan ’n rits elektrisiteits-, water- en eiendomsbelastingrekeninge moet opdok, wat die manier waarop huishoudings woon en werk dramaties gaan verander,” het mnr. John Loos, eiendomsontleder van Eerste Nasionale Bank se huisleningsafdeling, gister by die bekendstelling van ENB se eiendomsbarometer vir die vierde kwartaal van verlede jaar gesê. Waar bekostigbaarheid in die verlede gefokus was op skulddienskoste, bring stygende elektrisiteitspryse en ander uitgawes mee dat bekostigbaarheid voortaan ook gemeet sal word aan die bedryfskoste om in ’n huis te bly. Luukse huise met swembaddens en huiswerker-kwartiere gaan moet plek maak vir kleiner huise op erwe so groot soos posseëls, wat die vraag na meenthuise en woonstelle sal laat versnel.
Daar is reeds ’n afname in die grootte van erwe. Die gemiddelde erf waarop die afgelope vyf jaar gebou is, was slegs 586 m², teenoor ’n gemiddelde erf van 1 067 m² tien jaar gelede, volgens ENB se waardeerders. Die grootte van ’n gemiddelde huis het sedert 2005 tot 160 m² afgeneem. Tot 2004 was dit 174 m². Die swembad-era het in die 1970’s ’n hoogtepunt bereik toe 44% van nuwe voltitelhuise swembaddens gehad het. Slegs 17% van nuwe voltitelhuise wat die afgelope vyf jaar gebou is, het dié luukse en ’n skamele 1% van deeltitelhuise. Dit geld ook huiswerker-kwartiere, waar slegs 13% van nuwe voltitelhuise wat die afgelope vyf jaar gebou is, sulke kwartiere het. Dit is ligjare verwyderd van die apartheidsjare, toe 57% van voltitelhuise tussen 1955 en 1959 dit gehad het.
Bekostigbaarheid gaan ’n negatiewe impak hê op die huismark as ’n geheel, want pryse gaan nie binne die volgende tien jaar so vinnig styg as wat dit sonder die bykomende koste sou nie. ENB verwag dat huispryse vanjaar met 8% sal styg, met 4,7% in 2011 en met 7,4% in 2012. Loos reken egter die uitwerking op die mark vir kleiner huise sal danksy groter vraag positief wees. Die vraag nou is of die stadsbeplanners en stadsrade reg is vir die komende verdigting, deur nuwe ruimtes te skep om te vergoed vir die gebrek aan private ruimte wat huisbewoners gaan beleef.

